
Episode 16 - Mga Buhat 8:26-40
Sa Yunuko Ha Taga-Etiopia

Likuon
Na iglikuon taw anay sa nangatun-an taw daw minagi ha episode hu Mga Buhat.
Natun-an taw ha nakagpuunà sa mainiton ha pagpamanihi hu mga tumutuu daw si Saulo sa sabuwa ha nangulu tai.
Daw natun-an taw ha nakabakwit sa mga tumutuu payanaon hu alan ha mga dapit ta Judea daw ta Samaria, daw bisan hindu sidan nakapayanaon, impagbatbatà dan sa mahitongod ta ki Jesus daw pinaagi tai nakalokop sa maayad ha balità ta Judea daw ta Samaria.
Si Felipe, nakabakwit ta Samaria daw binatbatan din sa mga utaw diyà daw halus alan sidan tuminuu ta ki Jesus daw nagpabautismu.
Daw bisan si Simon ha baylan, tuminuu daan daw nagpabautismu ta nakilala ki Simon ha mas adagi ha gahom sa diyà ta ki Felipe dì hu kandin ha gahom ha puun hu mga yawà.
Daw nagsunudà si Simon ta ki Felipe ha tagkatanongan gayod hu alan ha naahà din ta ki Felipe ha mga milagro.
Dayun nakabalità sa mga apostoles ha nangaluwas sa mga Samarianhon aman pinadiyaan dan ki Pedro daw ki Juan. Daw su makatubang say Pedro ta Samaria, naahà dan ha matuud labi ha nangaluwas sa mga Samarianhon, aman dinampà dan daw nadawat dan daan sa Balaan ha Ispiritu.
Si Pedro sa inilahan hu katongdanan hu pag-ila hu Balaan ha Ispiritu duun hu kada klasi ha mga tumutuu, anay duun ku mga pyur ha Judio ha mga tumutuu ta Jerusalem, dayun duun ku mistisu ha Judio-Hentil ha mga tumutuu ha iyan sa mga Samarianhon, daw duun pa gayod ku mga pyur ha mga Hentil ha mga tumutuu daw matun-an taw hai duun hu sunud ha mga episode taw. Daw dà hai su bag-u pa gayod sa iglesia.
Ba puun taan taman imantu, sa tumuu ta ki Jesus, dritsu on man tagtimà sa Balaan ha Ispiritu ta lawa din, daw hadì kinahanglan ha angatan pa.
Na natun-an taw daan ha bisan ku naluwas si Simon, ha baylan su una ta Samaria, amin pa mga tangis ha nabilin ta kandin, daw naima hu gahom kay Pedro daw igkabayà igpalit taan ha gahom ta kay Pedro, para makaila din daan sa Balaan ha Ispiritu duun hu alan ha igdampaon din. Tagpangita pa si Simon hu dongog daw dayig hu mga utaw, ha kandin su una ha baylan pa.
Ba sinupak ki Pedro daw inikagihan din si Simon ha kinahanglan ighinulsul, daw anubà ku naghinulsul labi si Simon daw basin human pa nagpuunà hu pagtubù duun ku bag-u ha pagtuu din.
Sa kada utaw ha tumuu ta ki Jesus, kinahanglan ha magsalikway hu mga intiris din daw magsunud ta ki Jesus ha putlì sa kasing-kasing din.

Na ayuwà bayani si Felipe ta Samaria ta pinaagi ta kandin nakauma sa kaluwasan ta banuwa dan daw halus alan sidan nangaluwas.
Basin taglumbà sa mga tumutuu hu pagpasakat ki Felipe daw hu pag-imbitar kandin hu pagkaon ta mga balay dan, daw tag-atimanaon dan gayod ta misyuniru dan man daw palagbatbat, daw tagbuhatà pa gayod si Felipe hu mga aradagi ha mga milagro ta kandan. Nangaulian sa mga pigkot ta kandan daw sa mga naparalayis, daw minawà sa mga yawà puun ku mga yinawaan, aman bayani dan gayod si Felipe.
Na magdayun kiw anay hu pagtuon mahitongod hu trabahu ki Felipe.

Sa Yunuko Ha Taga-Etiopia
Mga Buhat 8:26-28
26 Na amin anghel ki Ginoo ha minikagi ta ki Felipe ha, “Hipanaw ka daw diyà ka payanaon ta habagatan, duun hu dalan ha tagtubang puun ta Jerusalem payanaon ta Gasa.” Daw awaaw man hai ha dapita. 27 Daw naglarga gayod si Felipe.
Na amin yunuko ha taga-Etiopia ha sabuwa ha upisyal ki Candace ha rayna hu Etiopia, ha piniyalan hu alan ha bahandì din. Daw nagdiyà ta Jerusalem para hu pagsimba 28 daw tag-ulì on ha tagpunuu duun hu karwahi din ha tagbasa hu balasahon ki propeta Isaias.

Na kin-u ba gaid hai sa yunuko?
Sa kahulugan hu lalang ha “yunuko”, maama ha kinapun.
Duun hu karaan ha kapanahunan, madakol sa mga asawa hu mga harì, daw sa mga tagtrabahu ta mga palasyo hu mga harì, tagkapunon anay para hadì sidan makahilabut hu mga asawa ku mga harì. Iyan hai sa naanadan ha tagbuhaton duun hu madakol ha mga nasud taan ha panahun ki Jesus.
Daw sai ha yunuko ha taga-Etiopia, upisyal ki Candace ha rayna hu Etiopia, aman adagi sa rangku din.

Daw kin-u gaid si Candace ha rayna hu Etiopia?
Sa alan ha mga rayna ta Etiopia, tagngaranan hu Candace. Iyan tig-umaw dan hu mga rayna dan.
Daw sa Etiopia ha tagraynahan din, iyan sa ginharian ha natukud hu kaliwat ki Cus, ha batà ki Ham, su makagsusuwayà sa mga utaw diyà ta Babel. Aman sa sabuwa ha tigngaran hu Etiopia, Cus, ha sompò hu apù dan. Daw sa mga utaw ha sakup tai, tagngaranan duun hu Biblia hu mga Cusihanon.[footnoteRef:2] [2:  Numeros 12:1; 2 Samuel 18:21] 

Sakup hu ginharian hu Etiopia o Cus sa mga region puun ta alug hu Ehipto payanaon ta layun hu Maligà ha Dagat daw taman ta salopan ha mga dapit. Maluag ayuwà daw gamhanan sidan ha nasud. Ba hu kanyu imantu ha panahun lahì on sa Etiopia, ta atiyù on sidan ha nasud iman daw konà gamhanan. Daw sa nasud ha Sudan daw duma pa daan ha mga nasud, duun on imantu sidan hu dapit ha su una, sakup hu ginharian hu Etiopia.
Na sa batà ki Candace ha maama, kagi hu duma ha karaan ha record, iyan kun sa matuud ha harì, daw inisip kun hu mga taga-Etiopia ha sabuwa ha magbabayà, aman dios-dios dan kun sa batà ki Candace daw sabuwa ha tag-ampuan dan.
Ba sai ha yunuko ha hinisgutan hu Magbabayà dini ta Mga Buhat 8:27, adagi ayuwà sa katongod din, ta piniyalan hu alan ha bahandì ki Rayna Candace o sa atù pa, tresorero hu tibuuk ha nasud ha Etiopia. 

Hurà taw katun-i sa kaagi tai ha yunuko, ku kinapun ba su batan-on pa, para makatrabahu ta palasyo, taman ha naahà ki Rayna Candace ha ayuwà kasaligan daw hinimu din ha upisyal. Hurà kiw man ikagihi, ba basta, sabuwa hai ha ayuwà tagsaligan ki Rayna Candace.
Ba bisan ku hayahay sa kahimtang tai ha yunuko ta Etiopia, daw tag-isipon kun ganì ha sabuwa ha magbabayà sa agalon din, hurà hai makatablaw kandin, haw-ang sa kasing-kasing din. Aman nagdiyà ta Jerusalem, ha ayuwà madiyù ha hipanaw, ha tagpangita hu Magbabayà.
Daw su diyà on ta Jerusalem, nagpalit hu balasahon ha Isaias, ha ayuwà mahal sa bali din, ta hurà pa taan mga makina ha tagbuhat hu mga libru, aman sa alan ha mga balasahon tagkupyahon hu kinamot dà daw mahal ayuwà.
Daw su makaponga on simba sa yunuko ta Jerusalem, daw su makapalit on hu balasahon hu Isaias, luminarga on hu pag-ulì ha tagsakay hu karwahi din, duma hu mga sakup din, daw siguru ha haw-ang pa sa kasing-kasing din.

Daw su kamulu pa tag-ulì sa yunuko agi hu dalan ha tagtubang puun ta Jerusalem payanaon ta Gasa, sinugù hu Magbabayà si Felipe hu pagdiyà taan ha dalana.
Daw bisan ku bisi ayuwà si Felipe ta Samaria, daw bayani pa para ta kandan maayad sa kahimtang din, daw bisan ku sa dalan ha tagtubang puun ta Jerusalem payanaon ta Gasa, madiyù daw awaaw, ba pagsugua kandin hu Magbabayà, dritsu luminarga si Felipe.
Na iglikuon taw anay pagbasa sa Mga Buhat 8:26-28, daw pagkaponga, dumayun kiw hu pagbasa.

Mga Buhat 8:26-28
Mga Buhat 8:29-38
29 Daw inikagihan ku Ispiritu si Felipe ha, “Diyà ka daw lambaga nu haan ha karwahi.”
30 Aman minulaguy si Felipe diyà ta kandin daw napaliman din sa yunuko ha tagbasa hu balasahon ki propeta Isaias, daw ininsaan din ha, “Igkasabut nu ba sa tagbasahon nu?”
31 Daw nagtubag sa yunuko ha, “Ininuhon ku hu pagsabut ku hurà maggayid kanak?” Daw hinonggat din si Felipe hu pagsakay duun hu karwahi daw hu pagpunuu duma ta kandin. 32 Daw sa bahin hu kasulatan ha tagbasahon din iyan hai,
[footnoteRef:3]“Tinuyuk payanaon hu kamatayon ha angay hu karnero, [3:  Isaias 53:7-8] 

daw angay ha mahagtong dà sa nati ha karnero
atubangan ku mag-aalut kandin,
na hurà din daan bokaa sa bà-bà din.
33 Su kamulu tagpagayhaan,
hinikawan hu hustisya.
Daw kin-u sa makapanultul mahitongod hu kaliwatan din,
ta sa kinabuhì din inawà man puun ta kalibutan.
”34 Daw ininsaan ku yunuko si Felipe ha, “Igpanginsà a, kin-u diay sa taghisgutan ku propeta, iyan ba sa kaugalingon din o ku lahì ba ha utaw?”
35 Dayun binatbatan ki Felipe sa yunuko daw puunà tai ha bahin hu kasulatan, pigbatbatan din on sa yunuko hu maayad ha balità mahitongod ki Jesus.
36 Daw su tagdayun pa sidan duun hu karsada, nakauma sidan hu wahig daw nag-ikagi sa yunuko ha, “Atu amin wahig! Inu sa pakaolang kanak hu pagpabautismu?”
37 [Daw tinubag ki Felipe ha, “Ku tuminuu ka ta ki Jesus hu kinasing-kasing, na mahimu gayod.”
Daw minikagi sa yunuko ha, “Tuminuu a man ha si Jesu-Cristo iyan sa Batà hu Magbabayà.”] 38 Aman nagsugù sa yunuko ha ipahunung sa karwahi daw naglugnà sidan daruwa payanaon ta wahig daw binautismuhan ki Felipe.


Sa atù pa, pag-uma ki Felipe taan ha dalana, naahà din sa karwahi diyà ta unahan daw inikagihan si Felipe ku Balaan ha Ispiritu ha lambagon din sa karwahi.
Daw dritsu minulaguy si Felipe diyà ta karwahi. Hurà bà dà hipanaw ba minulalaguy gayod.
Daw napaliman ki Felipe sa yunuko ha tagbasa hu mga impropesiya ki Isaias mahitongod ta ki Jesus, mahitongod hu pag-awita ki Jesus payanaon hu kamatayon din daw mahitongod hu pagkahagtong ki Jesus atubangan hu naghimatay kandin.
Daw ininsaan ki Felipe sa yunuko ku nasabut din ba sa tagbasahon din, ba nagtubag sa yunuko ha hurà din kasabut ta hurà man pakapanudlù ta kandin. Daw impasakat din si Felipe duun hu karwahi din, daw dritsu si Felipe nagpuunà hu pagtudlù ku yunuko mahitongod ta ki Jesus, ha iyan si Jesus sa taghisgutan duun hu balasahon ki Isaias.
Daw tuminuu sa yunuko ta ki Jesus daw naluwas.
Daw madakol pa gayod sa intudlù ki Felipe ku yunuko, ta tinudluan din ganì mahitongod hu bautismu, aman su amin dan nauma ha wahig, nagpabautismu sa yunuko ta ki Felipe.

Na sai ha yunuko ha taga-Etiopia, iyan sa anay ha Hentil ha hinisgutan duun hu Biblia ha nasakup hu iglesia.
Daw sumalà hu mga record hu mga karaan ha mga naluwas, inawit tai ha yunuko sa maayad ha balità mahitongod ta ki Jesus diyà ta nasud din ha Etiopia, daw amin din diyà nakapamula ha iglesia.
Daw taman imantu ha panahuna, madakol gihapun sa mga naluwas din taan ha mga region.
Sa atù pa, nakagpuunà on sa pagbatbatà hu maayad ha balità duun hu mga Hentil pinaagi ki Felipe. Inu gaid sa sunud ha nahitabù ta kandin?

Mga Buhat 8:39-40
39 Daw su gumaon sidan puun ta wahig, inawit si Felipe hu Ispiritu ki Ginoo daw hurà on kaahà ku yunuko, daw duminayun dà hu hipanaw din ha tagkababayaay. 40 Ba nakaonaw-onaw si Felipe ta Asoto daw nagbatbatà hu maayad ha balità duun hu alan ha mga lungsod ha nangaagihan din taman ha nakauma ta Cesarea.

Sa atù pa, pagkaponga bautismuhi ki Felipe sa yunuko, amin binuhat ki Ginoo ha milagro, ta impatiduga din si Felipe daw inawit din ta ayuwà madiyù, diyà ta Asoto. Daw on nakaonaw-onaw si Felipe ha diyà on ta Asoto.
Hurà taw katun-i ku ininu pag-awit si Felipe hu Ispiritu ki Ginoo. Basin inawit duun ku palad ki Ginoo o basin duun hu mga pakpak hu agila.
Impapahulay anay ki Ginoo si Felipe ta ayuwà naghagoay para ta kandin.
Na puun dini ta Mga Buhat kapitulu 8, duun on naisabi nahisguti si Felipe hu Mga Buhat kapitulu 21, daw duun hu kapitulu 21, matun-an taw ha diyà tagtimà ta Cesarea, daw amin din haopat ha buuk ha mga laga ha tagsilbihà daan ta ki Jesus.[footnoteRef:4] [4:  Mga Buhat 21:8-9] 


Homework:
Basahon sa Mga Buhat kapitulu 8:1-40

